
IRURAIZ-GAUNAKO UDALA 

ANIMALIAK EDUKITZEA ETA BABESTEARI BURUZKO UDAL ORDENANTZA 
 

HITZAURREA 
 
Udalari ondoko lege hauek ematen dioten eskumenen arabera eman da ordenantza hau: Toki 
Jaurbidearen Oinarriak arautzen dituen Legea; Euskal Autonomía Erkidegoaren urriaren 29ko 
6/1993 Legea, Animaliak Babesten dituena; abenduaren 23ko 50/1999 Legea, Arriskutsuak izan 
daitezkeen Animalien Araubide Juridikoari buruzkoa eta ekainaren 1eko 101/2004 Dekretua, 
Euskal Autonomía Erkidegoan txakurrak edukitzeari buruzkoa. 
 
I. KAPITULUA.- XEDEAK ETA APLIKAZIO EREMUA 
 
1. artikulua.-  
 
Ordenantza honek Iruraiz-Gaunan edozein anima- lia edukiz gero (lagun egiteko izan ala ez) 
bete beharreko arauak ezartzea du xede; horrela, animalien eta pertsonen elkarbizitzak eta 
horrek ingurumen sanitateari nahiz pertsona eta ondasunen lasaitasunari, osasunari eta 
segurtasunari dagokienez sor litzakeen arriskuen arteko harmonia bermatuko da. Horretarako, 
tratuari, higieneari eta zainketari dagokienez animaliek gutxienez jaso beharreko atentzioak 
finkatu, eta establezimendu berezietan egoteari, osasun-sorospenari, merkaturatzeari eta 
saltzeari buruzko arauak ezartzen ditu. 
 
2. artikulua.-  
 
Jarduera Gogaikarri, Osasungaitz, Kaltegarri eta Arriskutsuei buruzko Arautegian eta indarrean 
dauden Hirigintza Ordenantzetan xedatutakoaren arabera, udal lizentzia eskuratu beharko da 
ondorengo jarduerak burutu ahal izateko: 
 

a) Industria izaerako abelazkuntza-etxaldeak. Animalietatik ateratako edozein 
produktu ekoizten dutela ere: haragia, esnea, arrautzak, eztia, larrua edo beste produktu 
batzuk. 
 
b) Hipikarako establezimenduak, finkoak nahiz denboraldikoak izan, baldin eta 
bertan ekitaziorako zaldiak badaude, turismorako, kirolerako zein jolaserako xede 
dutenak. 
 
c) Etxekotuta bizitzeko, ehizarako zein zientzia-erabileretarako animaliei 
dagokienez, honetarako diren zentroak: animalia horien ugalketarako, horiek aldi 
baterako nahiz betiko hartzeko, eta saldu edo emateko. 
 
d) Animalia etxekotu nahiz basatien salerosketarako establezimenduak. 
 
e) Albaitarien kontsultategi, klinika eta ospitaleak. 
 
f) Kanodromo, zirku eta zooak, ibiltariak izan ala ez, eta antzeko jarduerak. 

3. artikulua.-  
 
Udalerriko animaliak hazi, saldu edo aldi batean bertan edukitzeko establezimenduak zaindu eta 
ikuskatuko ditu udalak, bai eta animaliak zaintzeko instalazio sanitarioak eta bazterrera utzitako 
animaliak jasotzeko zentroak ere. 
 
2. KAPITULUA.- DEFINIZIOAK 
 
4. artikulua.-  
 
Honakoa da lagun egiten duen animalia: etxekotua edo basatia izan, gizakiak mantentzen 
duena, etxean batez ere, jolaserako, heziketarako edo apaingarrirako xederen baterako, betiere 
irabazteko xedez egindako jardueraren baterako ez bada. 
 
Ustiaketarako animalia: gizakiaren ingurunean egokituta izanik, hark mantentzen duena, 
irabazteko xederen bat tarteko (berarenak ala berak sortutako produkzioenak). 
 
Bazterrera utzitako animalia: jaberik ez duena, ez eta helbide ezagunik, eta datu horiek jakitea 
ahalbidetzen duen identifikazio sistemarik ez duena. 
 
3. KAPITULUA.- ARAU OROKORRAK 
 
5. artikulua.-  
 
Oro har, baimenduta dago lagun egiteko animaliak edukitzea etxe partikularretan, baldin eta 
animaliak etxean hartzeko baldintzei, instalazioen egokitasunari eta animalia kopuru eta 
bolumenari begiratuta horretarako aukerarik badago, bai ikuspuntu higienikosanitariotik, bai eta 
auzokide edo, oro har, beste pertsona batzuenganako edo animalia berarenganako arrisku edo 
trabarik ekarriko duen inongo egoerarik ez sortzeari (berezko izaeraren eraginez sortutakoak 
izan ezik) dagokion aldetik. 
 
6. artikulua.-  
 
Iruraiz-Gaunako hiriguneetan debekatuta dago ustiaketarako animaliak edukitzea 
hazkuntzarako, eta ezin izango da halakorik eduki etxe partikular, terraza, zabaltza, ganbara, 
garaje, trasteleku, soto edo patioetan. 
 
7. artikulua.-  
 
Animalia basatiak edukitzeko parke zoologikoetatik edo hartarako jarritako lekuetatik kanpo, 
berariazko baimena behar izango da, eta jabeak hartu beharko du inongo arriskurik ez 
egotearen eta auzokideei trabarik ez egitearen ardura. Horretarako, debekatuta dago animalia 
horiek aske uztea kanpoaldean edo publikoarentzat zabaldutako lokaletan. 
 
4. KAPITULUA.- ANIMALIEN BABESA 

8. artikulua. 
 
a) Animaliak ondo egon daitezen, horiei janari eta zaintza egokiak eman beharko dizkiete 
animalien jabeek, izan ditzaketen gaixotasunak tratatzeko eta sendatzeko; gainera, agintariek 
ezarritako neurri administratibo zein sanitario prebentiboak aplikatu beharko dizkiete. Era 
berean, espezie bakoitzaren ezaugarrien araberako egoteko lekua eman beharko diete jabeek 
animaliei. 
 
b) Jaberen batek uste badu animalia batek gaitz kutsakorren bat izan dezakeela, albaitariari 
jakinaraziko dio. Diagnostikoak baiezko emaitza erakutsi eta pertsonak kutsatzeko arriskua 
badago, baldin eta ez badago sendabiderik eta albaitariaren erabakia tarteko, animalia akabatu 
egin beharko da, eutanasia bidez eta jabearen kontura. Era berean, gaixotasun kroniko 
sendaezinak edo mutilazio mingarriak dituztenak, bai eta oinaze handi eta baretuezinak 
dituztenak ere, akabatu egin beharko dira, minik egingo ez dien bitarteko batez. 
 
 
9. artikulua. 
 
Animaliak ongi babestuta egon daitezen, berariaz debekatuta egongo da: 
 

a) Animaliei tratu txarrak ematea, edo arrazoitu gabeko oinaze edo minak eragingo 
dizkien edozein gauza egitea. 
 
b) Animaliak bazterrera uztea kanpoaldean, edota luzaroan atera gabe izatea. 
 
c) Animaliak mutilatzea, honakoetan izan ezik: albaitarien kontrolpean egiten bada, 
beharra egoteagatik egiten bada; behar funtzionalak eraginda egiten bada; edota arraza 
zehatz batzuetarako aho batez onartuta dauden ezaugarri estetikoak gordetzeagatik 
egiten bada. 
 
d) Animaliei alkohola, drogak edo botikak ematea, edo min fisiko zein psikikoak 
eragin ahal dizkien edozein manipulazio artifizial burutzea, nahiz eta lehiaketaren batean 
errendimendua handitzeko izan. 
 
e) Berezkoak ez dituen portaerak eta jarrerak hartzera behartzea, edo 
animalienganako tratu iraingarria dakartenak. 
 
f) Txakur borrokak eta oilar borrokak. 
 
g) Bide publikoan animaliak hiltzea, derrigorrezkoa ez bada eta beste irtenbiderik ez 
badago. 
 
h) Animaliak saldu, utzi edo ematea 14 urtetik beherako pertsonei edo ezgaituei, 
tutoretza edo guraso-agintea duenak baimena eman ez badu. 
 
i) Animaliak kalez kale saltzea, baimendutako azoka eta merkatuetan ez bada. 

j) Animaliak saltzea administrazioaren kontrolpean ez dauden laborategi edo 
klinikei. 
 
k) Animaliak ematea publizitaterako deigarri, edo sari edo donari gisa, baldin eta 
animalien kostubidezko salerosketak eragindako negozio juridikoak ez badira. 

 
10. artikulua. 
 
Debekatuta dago, batez ere, animaliak bazterrera uztea. Udalari dagokio bazterrera utzitako 
animaliak batzea. Udal zerbitzuek etxeetatik hartuko dituzte jabeek bazterrera utzi nahi dituzten 
animaliak, jabeek horretarako ezarrita dagoen prezio publikoa ordaindu ondoren. 
 
Harik eta udal instalazio eta langile egokiak izan arte, udalak abandonatutako animaliak 
harrapatzeko eta zaintzeko zerbitzua hitzartuko du baimendutako txakur-klinikekin, animaliak 
babesten eta aldezten dituzten elkarteekin, beste udal batzuekin edo Arabako Foru Aldundiko 
eskumendun organoarekin. 
 
 
5. KAPITULUA. ANIMALIAK IDENTIFIKATZEA ETA ERROLDAN SARTZEA 
 
11. artikulua. 
 
Animalia guztiak egon behar dira erroldatuta, eta guztiek izan behar dute osasun liburuxka. 
Behar bezala baimendutako mikrotxip elektroniko baten bidez identifikatuko dira animaliak, 
lepoaren ezkerraldean jarriko zaiena. 
 
Txakurren bat dutenek jaio edo erosten dutenetik hilabete igaro baino lehen identifikatu eta 
erroldatu beharko dituzte udalean. 
 
Animalia horien jabeek honako betebehar hauek izango dituzte:  
 
1.- Hiriko bide eta gune publikoetan, bai eta higiezin kolektiboetan komunak diren zatietan ere, 
txakurrak kontrolpean eraman beharko dira, animalia bakoitzaren ezaugarriei egokitutako uhal 
batez oratuta. 
 
2.- Txakurrek denbora gehiena lotuta egon behar badute, lotzeko uhalaren luzera ezin izango da 
animaliaren luzera hiru aldiz baino txikiagoa izan; muturretik hasi eta isatseraino neurtuko da 
animaliaren luzera. Txakurra elementu finko bati lotuta egongo da, eta elementu hori txakurraren 
txabolatik distantzia egoki batera egongo da, bertara erraz eta era batean sartu ahal izateko, bai 
eta janaren eta edariaren ontzietara heldu ahal izateko ere. 
 
Edozein modutan ere, egunean gutxienez ordu bete aske utzi beharko da, kirola egin ahal 
dezan, honakoetan izan ezik: txakurra lotzen duen uhal, katea edo antzekoa (eusteko elementu 
finkotik lokarriraino neurtuta) animalia bera baino hamar aldiz luzeagoa bada; horrelakoetan, 
astean hiru ordu utzi beharko da aske. 

3.- Etxebizitzetan hesi edo itxiturarik gabeko gune atxikiak daudenean, edo hesiak izanda ere 
horiek nahikoa ez direnean, jabea ez dagoenean txakurrak lotuta egongo dira, 2. puntuan 
adierazten den moduan. 
 
4.- Jabearen kontrolpean egon beharko dira orube, obra, lokal edo antzeko beste 
establezimendu batzuetako txakur zaintzaileak, pertsonei edo ondasunei kalterik ez eragiteko, 
eta, batez ere gauez, herritarren lasaitasuna ez nahasteko. 
 
Jabea ez dagoenean, txakur horiek aske egon ahal izango dira baldin eta orube, obra, lokal edo 
establezimenduak hesi edo itxitura egokia badu. 
 
5.- Txakurrak aske dabiltzan leku itxietan, horiek han daudela jakinarazi beharko da ondo 
ikusten den lekuren batean eta modu egokian. 
 
6.- Txakur baten jabea, edo hartaz baliatzen dena, txakurrak eragin ahal dituen kalte-galera eta 
traben erantzule izango da, nahiz eta txakurrak ihes egin edo galdu, Kode Penalak 1905 
artikuluan xedatutakoarekin bat. 
 
 
6. KAPITULUA.- ANIMALIEN OSASUN KONTROLA 
 
12. artikulua.-  
 
Animaliak barruratzeko edota bakartzeko agindua emango du udalak, baldin eta animalia horiei 
gaixotasun kutsakorren bat diagnostikatu bazaie, edo horrelako gaixotasunen sintomarik badute, 
eta gaixotasun horiek kutsatu ahal bazaizkie gizakiari edo beste animalia batzuei; gauza bera 
egingo du udalak animalia horiek gizakiari erasorik egin badiote. 
 
13. artikulua.-  
 
Han-hemenka amorrua sortu delako, edo horren susmoa dagoelako, osasunaren alorrean 
alarma egoera baldin badago, albaitarien zaintzapean jarri beharko dira inori zauriak egin 
dizkioten txakur eta katuak. Udal albaitariek egingo diete behaketa horrelakoei hamalau egunez, 
udalaren Animaliak Babesteko Zentroan edo udalak hitzartuta duen besteren batean, zauriak 
izan dituzten pertsonei eman beharreko tratamendu medikoa zehazteko bidea egon dadin. 
 
Egoera epizootikoak horretarako aukera ematen badu, eta betiere udalaren osasun zerbitzuek 
baimena emanda eta jabeak erantzukizuna bere gain hartzen badu, jabearen etxean egin ahal 
izango du behaketa kolegiatutako albaitari batek; gutxienez hiru bisita egin beharko ditu horrek, 
azkena koska egin ondorengo hamalaugarren egunean. Albaitariak udaleko osasun zerbitzuei 
eman beharko die emaitzen berri, albaitaritzako ziurtagiri ofizialaren bidez, osasun zerbitzukoek 
(hala badagokio, behaketaren azken egunean animalia aztertu ondoren) alta eman diezaioten 
animaliari. 
 
7. KAPITULUA.- ANIMALIAK IBILGAILU ETA LEKU PUBLIKOETAN EGOTEA 
 
14. artikulua.-  

Bide eta parke publikoetan, bai eta pertsonen igarobide diren beste leku batzuetan, txakurrak 
katea edo uhal eta lepoko bidez lotuta egongo dira; bestalde, muturrekoa erabiltzeko aginduko 
dute udaleko agintariek, baldin eta osasun egoerak hala eskatzen badu, eta egoera horrek 
dirauen artean. Muturrekoa eraman beharko dute arriskutsuak izan daitezkeen txakurrek, bai 
eta, jabearen arabera arriskutsu suerta daitezkeenak ere. 
 
15. artikulua.-  
 
Debekatuta dago txakurren gorotzak uztea bide eta plaza publikoetan, haurrentzako parkeetan 
eta lorategietan, bai eta, oro har, apaingarrirako edota pertsonen igarobiderako diren guneetan 
ere. Horrez gain, gorotzak espaloietan edo oinezkoentzako guneetan geratzen badira, jabeak 
edo animalia daramanak izango du gorotzak handik kentzeko ardura; horretarako, poltsa 
iragazgaitzetan sartuko ditu eta, poltsa itxi ondoren, paperontzietan, udal zerbitzuetakoek 
adierazitako beste ontzi batzuetan, edo etxeko zabor poltsan utziko ditu, edo bestela, estolderia 
sareko isurbideren batetik bota beharko du gorotza. 
 
Animaliaren batek kalea zikintzen badu, herritarrek eskubidea izango dute jabeari edo animalia 
daramanari eskatzeko eragindako kaltea berehala konpon dezan. 
 
16. artikulua.-  
 
Ez dago baimenduta animaliak honako leku hauetan sartzea: 
 
a) Edozein janari mota egiteko, gordetzeko, garraiatzeko nahiz saltzeko erabiltzen diren 
aretoetan. 
 
b) Ikuskizun publikoetarako aretoetan (kirol, kultura edo jolaserako ikuskizunak), bai eta 
igerileku publikoetan eta osasun zentroetan ere, animalien arteko lehiaketetan eta animaliak 
funtsezkoak diren ikuskizunetan izan ezik. 
 
c) Hezkuntza zentroetan, betiere animaliak bertako formazio prozesuetan erabiltzen ez 
badira, zuzendariaren edo zentroko arduradunaren erantzukizun pean. Areto horien titularrek 
debekuaren berri ematen duten seinaleak jarri beharko dituzte ageriko lekuan. 
 
17. artikulua.-  
 
Ostalaritza areto publikoen jabeek, hala nola hotel, ostatu, jatetxe, taberna, kafetegi eta 
antzekoetakoek, euren irizpideen arabera, animaliak bertara sartu eta bertan egotea galarazi 
ahal izango dute. Edonola ere, eskatu beharko dute animaliek dagokien identifikazioa 
eramateko eta uhalez lotuta joateko. Halaber, animaliek muturrekoa eraman beharko dute, 
baldin eta euren ezaugarriek eta izaerak hala eskatzen badute. Ezin izango dira inola ere sartu 
janariak egin eta prestatzeko diren lekuetara. 
 
18. artikulua.-  

Gida-txakurrak aurreko debekuetatik salbuetsita daude, janariak egin, gorde edo saltzen diren 
tokietarako sarbideari dagokionetik izan ezik, betiere txakur horiek gaixotasun, oldarkortasun 
edo garbitasun-ezaren zantzurik ez badute, eta ezin badiote pertsonen osasunari kalterik eragin. 
Gida-txakur batek lagunduta doazen pertsona ezinduek garraio publikoak erabiltzeko eskubidea 
dute. 
 
19. artikulua.-  
 
Animaliak komunitatearen leku pribatuetara sartu eta egoteari dagokionez (kultura elkarteak, 
jolas lekuak, auzo elkarteek komunean erabiltzen dituzten guneak, eta abar), entitate horietako 
arauen arabera jokatu beharko da. 
 
20. artikulua.-  
 
Debekatuta dago animaliak garraio publikoetan eramatea, horretarako guneak dituztenetan izan 
ezik, pertsonen esparrutik bananduta. Hala ere, garraioa taxia bada, ibilgailuaren jabeak 
agintzen duena beteko da. Hiriko autobusen garraioari dagokionez, horien berariazko 
arautegian ezarritakoaren arabera jokatuko da. 
 
21. artikulua.-  
 
Animaliak ibilgailu partikularretan garraiatzean, horiek gidariaren lana ez eragozteko moduan 
eramango dira, eta trafikoaren segurtasunari kalterik ez eragiteko moduan. 
 
8. KAPITULUA.- ANIMALIEN BILTOKI, BABESLEKU ETA TXAKUR- TEGIEK BETE 
BEHARREKO BALDINTZAK 
 
22. artikulua.-  
 
Dagokion udal lizentzia beharko da halako jardueretarako, eta indarrean dagoen arautegian 
ezarritako hirigintza baldintzak bete beharko dira; edonola ere, hirigunetik aski urruti egon 
beharko dute, jarduerak ez diezaien trabarik egin gertuko etxebizitzetan bizi direnei eta beste 
animalia batzuei gaixotasunen bat kutsatzeko arriskurik izan ez dadin. Animalien haztegi, 
trebakuntza-zentro eta egoitzek sarrera eta irteerak jasoko dituen erregistro-liburua eduki 
beharko dute, udaleko osasun arloko agintarien eskuragarri eduki ere; gainera, saldutako 
animalien, horien jatorriaren, espeziearen eta erosleen berri ematen duen zerrenda aurkeztu 
beharko diote udalari hiru hilean behin. 
 
23. artikulua.-  
 
Eraikuntza, instalazio eta tresneriek giro higienikoari eusteko aukera eman beharko dute, bai eta 
bertan jasotako animaliei babesa eskaini eta beharrezko diren jarduera zoosanitarioak 
bideratzeko aukera eskaini ere. Era berean, animaliak behar bezala gobernatzen direla eta 
bakoitzaren ezaugarrien araberako bizi baldintza onargarriak dituztela bermatu beharko da. 
 
24. artikulua.-  

Pertsonek eta bertan dauden animaliek edateko ona den ura eduki beharko dute zentro horiek; 
hala ere, bestelako ura erabili ahal izango da instalazioak garbitzeko. 
 
25. artikulua.-  
 
Barne saneamendurako ura eduki beharko dute, gorotzak eta hondakin-urak deuseztatzea 
ahalbideratzen duten neurri zuzentzaile egokiz hornitua, sektoreko arautegian zehaztutakoaren 
arabera; horren bidez, osasun publikoari zein ingurumenaren higieneari dagokienez sor 
litezkeen arriskuak murriztu egingo dira. 
 
26. artikulua.-  
 
Esparru, areto eta kaiolak garbiketa eta desinfekzioa erraz burutu ahal izateko moduan eta 
horretarako egoki diren materialak erabiliz eraiki beharko dira. Txakur bakoitzeko gutxienez 4 
metro koadroko azalera bermatu beharko da halakoetan. Edonola ere, beste animalia batzuei 
dagokienez ere, esparru hauek animaliaren ongizatea bermatuko duen gutxienezko azalera izan 
beharko dute, bakoitzaren neurrien araberakoa. 
 
27. artikulua.-  
 
Aretoak eta animaliekin kontaktuan egon daitezkeen tresnak desinfektatzeko eta garbitzeko 
tresneria egokia eduki beharko dute, bai eta, hala badagokio, animaliak garraiatzeko ibilgailuak 
garbitzeko eta desinfektatzeko ere. 
 
28. artikulua.-  
 
20 animaliako talde bakoitzeko kaiola bat eduki beharko dute, gutxienez, animaliaren bat 
gaixorik dagoela edo erraz garbitu eta desinfektatu daitekeen gaixotasunen bat duela 
susmatzen bada, animalia hori isolatu, bahitu eta behatzeko. Era berean, animalien gorpuak 
zein kutsadura sor dezaketen gaiak modu higienikoan suntsitu edo deuseztatzeko baliabide 
egokiak eduki beharko di- tuzte. 
 
29. artikulua.-  
 
Higiene eta profilaxi programa zehatza egin beharko dute, albaitari-teknikari batek ontzat eman 
beharko duena; beharrezko den guztietan eta gutxienez ere sei hilean behin sakoneko 
desinfekzio, intsektuak hiltzeko eta arratoiak hiltzeko saioa egin beharko da, bai aretoei 
dagokienez, bai eta animaliekin kontaktuan egondako materialei dagokionez ere. 
Albaitaritzikuskari ofizialek, instalazioen eta bertan bildutako animalien egoera ikusirik, 
atzemandako eskasia higieniko-sanitarioak konpontzeko beharrezko diren neurriak hartzeko 
eskatuko diete jardueraren titularrei. 
 
9. KAPITULUA.- ARRISKUTSUAK IZAN DAITEZKEEN ANIMALIAK EDUKITZEA 
 
30. artikulua.-  

Ordenantza honi dagokionez, honakoak izango dira arriskutsuak izan daitezkeen animaliak 
(Arriskutsuak izan daitezkeen Animalien Araubide Juridikoari buruzko abenduaren 23ko 50/1999 
Legeak 2. artikuluan eta Euskal Autonomia Erkidegoan txakurrak edukitzeari buruzko ekainaren 
1eko 101/2004 Dekretuak xedatutakoarekin bat etorriz): 
 
- Basa animaliak izanik, era berean etxe-abereak direnak edo lagun egiten dutenak eta, 
izan dezaketen oldarkortasuna kontuan hartu barik, pertsonei edo beste animalia batzuei 
heriotza edo zauriak eragiteko gaitasuna duten espezie edo arrazaren batekoak direnak. 
 
- Batez ere, honako arraza hauetako txakurrak, edo hauekin gurutzatutakoak: 
 

a) Pit bull terrier. 
b) Staffordshire bull terrier. 
c) American staffordshire terrier. 
d) Rottweiler. 
e) Dogo argentinarra. 
f) Fila brasileiro. 
g) Tosa inu. 
h) Akita inu. 

 
- Ondoko ezaugarri hauek guztiak, edo gehienak, dituzten txakurrak: 
 

a) Gihartsua, itxura boteretsuduna, indartsua, itxura atletikoduna eta bizkorra; 
kementsua eta gogortasun handikoa. 
b) Izaera berezi eta ausardia handikoa. 
c) Ile laburra. 
d) 60 eta 80 zentimetro arteko perimetro torazikoa; 50 eta 70 zentimetro arteko 
soinkurutzeko altuera eta 20 kilo baino gehiagoko pisua. 
e) Buru handikoa, kuboidea eta indartsua; garezur zabala eta handikoa; masaila 
gihartsu eta puztuduna. Masailezur handi eta indartsuduna; aho indartsu, zabal eta 
sakonduna. 
f) Sama zabal, gihartsu eta laburduna. 
g) Bular sendo, zabal, handi eta sakonduna; saihets kakotuak, eta bizkar gihartsu 
eta laburduna. 
h) Aurreko hankak paraleloak, zuzenak eta indartsuak; atzeko hankak oso 
gihartsuak; hankak nahikoa luzeak, angelu ertaina osatzen dutenak. 

 
31. artikulua.- Udal baimena. 
 
Arriskutsua izan daitekeen animalia baten jabe orok (aurreko artikuluan zerrendatutako arraza 
batekoa izan, ala bertan adierazitako ezaugarri guztiak edo gehienak izan), udal baimena eskatu 
beharko du hamabost egun aurretik. 
 
Baimena bost urterako emango da, eta behin epe hori igarota, prozedura bera erabilita, baimena 
bost urtean berritu beharko da. 
 
Baimena baliogabetu egingo da titularrak hura emateko baldintzak betetzen ez baditu. 

Baldin eta baimenean adierazitako daturen bat aldatzen bada, titularrak horren berri eman 
beharko dio udalari; horretarako hamabost egun izango ditu aldaketa eman denetik. 
 
32. artikulua.- Baimena eskatzeko baldintzak. 
 
Arriskutsuak izan daitezkeen animaliak edukitzeko baimena eskuratu ahal izateko, ondoko 
baldintza hauek betetzen direla egiaztatu behar izango da: 
 

- Adinez nagusi izatea. 
 
- Gizahilketagatik, lesio delituagatik, tortura delituagatik, sexu askatasunaren eta 

osasun publikoaren aurkako delituagatik, talde armatuko kide izateagatik edo 
drogtrafikoagatik zigortuta ez egotea; horrez gain, epailearen erabaki bidez 
arriskutsua izan daitezkeen animaliak edukitzeko eskubidea ukatu ez izana ere 
egiaztatu beharko da. 

 
- Gaitasun psikologiko eta fisikoaren egiaztagiria. 
 
- Animaliak hirugarren bati egin ahal dizkion kalteengatik erantzukizun zibileko 
asegurua gauzatuta izatearen egiaztagiria (gutxienez 120.000 eurokoa). 
 
-  Arau-hauste larri edo oso larri bat egiteagatik, abenduaren 23ko 50/1999 Legeak 
13.3 artikuluan zehaztutako zigor erantsietako bat bete edo ordaindu behar ez izatea. 

 
33. artikulua.- Arriskutsuak izan daitezkeen animalien udal errolda. 
 
1.- Arriskutsuak izan daitezkeen animaliak edukitzeko baimenaren titularrak betebeharra izango 
du udal erroldan izena emateko eskaera egiteko, baimena eskuratu ondorengo hamabost 
egunetan. 
 
2.- Erroldatze horretan, gutxienez, ondokoak jakinaraziko dira: 

- Identifikazio kodea 
- Jabearen datu pertsonalak: izena, ohiko helbidea, NAN eta telefono zenbakia 
- Animalia identifikatzen lagun dezaketen ezaugarriak, hala nola, adina, arraza, 
sexua, jaiotze data 
- Animaliaren ohiko bizilekua 
- Animaliaren zeregina eta gaitasunak: laguntza, zaintza, defentsa, ehiza… 

 
34. artikulua.- Jabeen betebeharrak. 
 
- Baimenaren titularrak, baimena eman ondorengo hamabost egunetan, arriskutsuak izan 
daitezkeen animalien udal erroldan izena emateko eskaera egin beharko du. 
 
- Animalia identifikatu beharko du, hari jarriko zaion mikrotxip baten bidez. 
 
- Arriskutsua izan daitekeen animaliaren bat leku edo gune publikoren batean dagoenean, 
animalia eraman eta kontrolatzen duen pertsonak administrazio baimena eraman beharko du, 

bai eta animalia udal erroldan (arriskutsuak izan daitezkeen animalien udal erroldan) izena 
emanda egotearen egiaztagiria. 
 
- Arriskutsuak izan daitezkeen animaliak muturrekoa eraman beharko dute derrigorrean 
leku eta gune publikoetan; muturrekoa, betiere, animalia bakoitzaren ezaugarrien araberakoa 
izango da. 
 
- Kateaz edo uhalez eraman eta kontrolatu beharko dira; gehienez bi metro luze den katea 
edo uhala izango da, luzatu ezin daitekeena. Gainera, pertsona bakoitzak ezin izango du 
horrelako txakur bat baino gehiago eraman. Debekatuta dago arnesak erabiltzea. 
 
- Animalia lotuta egon beharko da finka, basetxe, txalet, patio edo beste lekuren batean 
badago, betiere azalera, altuera eta itxitura egokia duen guneren batean ez badago, aipatutako  
leku horietara joan edo hurbiltzen diren pertsonak edo animaliak babesteko. 
 
- Animalia lapurtu edo galduz gero, titularrak horren berri eman beharko dio udalari; 
horretarako, gertaerak jakin ondoren berrogeita zortzi ordu izango ditu. 
 
- Animalia, saldu, eskualdatu, lapurretagatik galdu, hil edo galduz gero, horren berri eman 
beharko da udal erroldan. 
 
- Arriskutsua izan daitekeen animalia autonomia erkidego batetik bestera eramanez gero, 
baldin eta hiru hilabeterako bada edo aldaketa iraunkorra bada, udal erroldetan behar diren izen 
emateak gauzatu beharko ditu jabeak. 
 
- Animalia bakoitzaren erregistro orrietan animalientzako osasun egiaztagiria jaso beharko 
da; eskumena duen agintariak eman beharko du egiaztagiri hori, eta gainera ziurtatu beharko du 
animaliak ez daukala bereziki arriskutsua izatea eragin dezakeen gaixotasun edo arazorik. 
 
 
10. KAPITULUA.- ARAU-HAUSTEAK ETA ZIGORRAK 
 
35. artikulua.-  
 
Ordenantza honi dagokionez, oso larriak, larriak eta arinak izan daitezke arau-hausteak. Udalak, 
bere eskumenak baliatuz, zigor espedienteari hasiera emango dio ondoko arau-hauste baten 
berri izanez gero (bere kabuz edo salaketa bidez jakinda): Animaliak Babesteari buruzko 
urriaren 20ko 6/1993 Legeak 27 artikuluan araututakoak; eta Arriskutsuak izan daitezkeen 
Animalien Araubide Juridikoari buruzko abenduaren 23ko 50/1999 Legeak 13 artikuluan 
araututakoak. 
 
36. artikulua.-  
 
Animaliak Babesteari buruzko urriaren 29ko 6/1993 Legeak 28 artikuluan ezarritako zigorrak 
aplikatuko dira, eta arriskutsuak izan daitezkeen animaliak edukitzeagatik arau-hausteren bat 
egin bada, abenduaren 23ko 50/1999 Legeak 13.5 artikuluan jasotako zigorrak aplikatuko dira. 
6/1993 Legeak 29. artikuluan jasotako neurri erantsiak ere aplikatuko dira. 

AZKEN XEDAPENA.-  
 
2004ko urriaren 7an behin betiko onartu zen ordenantza hau Arabako Lurralde Historikoaren 
ALDIZKARI OFIZIALean argitaratu eta hurrengo egunean sartuko da indarrean, eta indarrean 
jarraituko du aldatzea edo indargabetzea erabakitzen den arte. 
 
 
Azilu, 2004ko urriaren 19a.– Alkatea, FERNANDO PÉREZ DE ONRAITA ORTIZ. 


